RESPUBLİKADA TƏTBİQ EDİLƏN KEYFİYYƏT 
SİSTEMLƏRİNİN TƏHLİLİ

Bazar münasibətləri Azərbaycanda fəaliyyətdə  olan sənaye sahələri və müəsissələrindən keyfiyyət problemlərinə yeni və prinsipial yanaşmanın formalaşmasını  tələb edir. Məhsulun yüksək keyfiyyətinin əldə edilməsi təkcə istehsalçı və istehlakçı üçün  deyil, bütövlükdə  ölkənin iqtisadiyyatı üçün mühüm əhəmiyyətli bir məsələdir. Məhsulun, işin və xidmətin yüksək keyfiyyəti satış həcmini və rentabelliyi artırır, bu isə ölkənin ixrac potensialının artırılmasına səbəb olur, zəncirvari reaksiya ilə vətəndaşların rifah halının və həyat səviyyəsinin yüksəldilməsi ilə  nəticələnir. Odur ki, istehsal prosesinin müxtəlif səviyyələrində müntəzəm və sistemli kompleks tədbirlərin həyata keçirilməsilə məhsulun keyfiyyətinin yüksəldilməsi çox vacibdir. 
Keyfiyyətin idarə edilməsi sistemi çoxlu üsul və vasitələri özündə cəmləşdirir və onlar layihələndirmə, istehsal və satış mərhələsində  yüksək keyfiyyətin təmin edilməsinə imkan verir. Keyfiyyətin idarə edilməsi üçün onun qiymətləndirilməsi vacibdir, lakin keyfiyyətin qiymətləndirilməsinin müasir üsulları lazımı tam informasiyanı nəzərə almağa imkan vermir. Bu isə öz növbəsində keyfiyyətin  qiymətləndirilməsi ilə bağlı qeyri  -  düzgün qərarların qəbuluna gətirib çıxarır. 
Beləliklə, istehsal fəaliyyətiinin  bütün mərhələlərində yüksək keyfiyyətin əldə edilməsi onun qiymətləndirilməsi və idarə edilməsi üçün kompleks tədbirlərin tətbiqini zəruri edir. Lakin, keyfiyyət mürəkkəb göstərici olduğundan, onun  qiymətləndirilməsində də müəyyən çətinliklər yaranır. Işin keyfiyyəti – işçi və ya bir qrup işçinin əmək fəaliyyətinin ümumiləşdirici xassəsidir. Bu işçinin və ya bir  qrup işçinin qoyulmuş tələblərə müvafiq  müəyyən tapşırığın yerinə yetirilməsi bacarığını ifadə edir. Işin keyfiyyətində istehsalın təşkili, işçinin əmək qabiliyyəti və intizamı, iş ritmi,  texnikanın inkişaf səviyyəsi  və s. öz əksini tapır. 
Bazar münasibətləri şəraitində Azərbaycan Respublikasında ictimai istehsalin inkişafının intensivləşdirilməsi yollarına, həmçinin məhsul, iş və ya  xidmətlərin keyfiyyətinin yüksəldilməsi yollarına da mühüm diqqət yetirilir. Yuxarıda qeyd olunduğu kimi, məhsulun keyfiyyəti onun məcmuu xərclərini səciyyələndirir və bunlar məhsulun təyinatına müvafiq olaraq bu və ya digər istehlakın təmin edilməsi qabiliyyəti ilə şərtlənir .     
Məhsulun keyfiyyətinin idarəedilməsinin ən vacib təşkilati və normativ bazası standartlaşdırmadır, keçmiş Ittifaq dövründə və indi də standartlar sistemi geniş tətbiq olunur. Standartların mühüm təyinatı məhsulun keyfiyyətinə qoyulan tələblərin reqlamentləşdirilməsi və onun daim yüksəldilməsinin təminatıdır. Standartlar ─ texniki normativlərdir və qanun qüvvəsinə malk sənədlərdir. Standartlar müəyyən fəaliyyət sferasında vacib etalon rolunu oynayır və hasil edilən məhsula qoyulan keyfiyyət tələblərinin müqayisəsini yerinə yetirməyə xidmət edir . Standartların aşağidaki kateqoriyaları mövcuddur: milli, dövlət, sahə, müəssisə. Ayrı – ayrı məhsul növləri standartlarla əhatə olunmadıqda, onlar texniki şərtlərlə reqlamentləşdirilir. 
Məhsulun keyfiyyətinin idarəedilməsində  mühüm elementlərdən biri sənaye məhsulunun attestasiyasıdır. Müəssisələr tərəfindən istehsal olunan məhsullar attestasiya zamanı üç kateqoriyaya bölünür: ali, birinci və ikinci. Ali kateqoriyalı məhsullar öz texniki – iqtisadi göstəricilərinə görə xarıcı və daxili bazarda elm və texnikanın ən yüksək nailiyyətlərinə cavab verir və hətta onu ötür. Keyfiyyətin birinci kateqoriyalı məhsulları öz texniki – iqtisadi göstəriciləri ilə fəaliyyətdə olan standart və texniki şərtlərin tələbinə müvafiq olurlar. Keyfiyyətin ikinci kateqoriyası elə məhsullara aidd edilir ki, onlar öz texniki ─ iqtisadi göstəriciləri ilə müasir tələblərə cavab vermirlər. 
Məhsulun keyfiyyətinin idarə edilməsində planlaşdırma da mühüm rol oynayır. Məhsulun keyfiyyətinin yüksəldilməsinin planlaşdırılması, ən yaxşı daxili və xarici analoqların texniki – iqtisadi göstəricilərini seçmək; standartlar və texniki şərtlərə əməl etmək; elm və texnikanın yeni nailiyyyətlərindən istifadə etməklə istehsal olunan məhsulun keyfiyyətinin sistemli olaraq yaxşılaşdırılmasını həyata keçirməkdən ibarətdir.
Qeyd edək ki, məhsulun keyfiyyətinin idarə edilməsi sistemində maddi və mənəvi stimullaşdırma mühüm rol oynayır ki, bu da qiymət, əlavə, güzəşt, bank krediti, əmək haqqı və mükafatlandırmanın təkmilləşdirilməsi, iqtisadi sanksiyalar və s. iqtisadi alətlərə əsaslanır. Məhsulun keyfiyyətinin idarə edilməsi, yüksək keyfiyyətli məhsul istehsalı özündə maddi və mənəvi stimullaşdırmanı, elm və texnikanın yeni nailiyyətlərindən ifadəni, neft – qaz kompleksində innovasiyalı texnika və texnologiyalardan istifadəni birləşdirir və işlərin bu istiqamətdə qurulması rəqabətqabiliyyətli məhsul  istehsalına zəmin yarada bilər. 
Keçmiş Ittifaq dövründə mövcud olan standartlar və müasir keyfiyyəti idarəetmə sistemi ─ beynəlxalq İSO ─ 9000 seriyalı standartlar arasında ideologiya və prinsip baxımından müəyyən oxşarlıq mövcud idi. Odur ki, həmin vaxtlar buraxılan məhsulun keyfiyyətinin aşağı olması heç də o zaman fəaliyyətdə olan  keyfiyyət sisteminin qeyri – təkmil olması ilə əlaqədar deyildir. Müəssisələrdə məhsulun keyfiyyətinin idarə edilməsi inzibati üsullarla  aparılırdı, onun vacibliyi ikinci plana keçmişdi və əksər hallarda formal olaraq  həyata keçirilirdi.
Beləliklə ölkədə yüngül sənaye sahəsində aparılan islahatlar və buraya cəlb edilən qabaqcıl texnika və texnologiyalar sayəsində və bazar iqtisadi münasibətləri şəraitində sahədə keyfiyyətin səmərəli sisteminin yaradılması üçün obyektiv daxili və xarici ilkin şərtlər artıq yaradılmışdır. İslahatların həyata keçirilməsi və beynəlxalq təcrübə göstərir ki, xarici tərəfdaşlar istehsalçı müəssisələr üçün məhsulun keyfiyyətinin idarə edilməsində İSO standartlarının tələblərinə əməl edilməsini ilkin şərt kimi qoyurlar. Bu standartlara əsasən keyfiyyətin sistemli idarə edilməsinə keçid müəssisənin beynəlxalq bazara çıxmasının  mühüm şərtidir. Deməli, rəqabətqabiliyyətli məhsul istehsal etməyin yolu istehsal xərclərini azaltmaq və məhsulun keyfiyyətini yüksəltməkdən  keçir. 

